
O‘ZBEKISTON RESPUBLIKASIDA YALPI 
ICHKI MAHSULOT HAJMIGA TA’SIR 
ETUVCHI MAKROIQTISODIY OMILLARNING 
EKONOMETRIK TAHLILI

Ilmiy rahbar: Normurodov Husan Eshmaxmatovich
O‘zbekiston Milliy universiteti katta o‘qituvchisi

Annotatsiya. Ushbu ishda O‘zbekiston Respublikasida yalpi ichki mahsulot (YaIM) hajmining o‘zgarishiga 
makroiqtisodiy xarajatlar komponentlarining ta’siri ekonometrik modellashtirish asosida tadqiq etilgan. Tadqiqot 
doirasida O‘zbekiston Respublikasi Milliy statistika qo‘mitasining 2010–2025-yillardagi yillik ma’lumotlari asosida 
Stata dasturida chiziqli regressiya modeli eng kichik kvadratlar usuli (OLS) yordamida qurilgan. Tahlil natijalariga 
ko‘ra, uy xo‘jaliklarining yakuniy iste’mol xarajatlari va davlat xarajatlari YaIM hajmi bilan ijobiy bog‘liqlikka 
ega ekanligi, shuningdek, asosiy kapitalga kiritilgan investitsiyalarning YaIM hajmiga ijobiy ta’siri aniqlangan. 
Maqolada mamlakat tashqi savdo saldosining tarkibiy xususiyatlari tahlil qilinib, uni muvozanatlashtirish 
bo‘yicha tegishli takliflar ilgari surilgan.

Kalit so‘zlar: yalpi ichki mahsulot, iqtisodiy o‘sish, xarajatlar usuli, iste’mol xarajatlari, davlat xarajatlari, 
investitsiyalar, sof eksport, ekonometrik modellashtirish.

Abstract. This study examines the impact of macroeconomic expenditure components on changes in the 
gross domestic product (GDP) of the Republic of Uzbekistan using econometric modelling. Based on annual 
data for 2010–2025 provided by the National Statistics Committee of the Republic of Uzbekistan, a linear 
regression model was estimated in Stata using the ordinary least squares (OLS) method. The findings indicate 
that household final consumption expenditure and government expenditure are positively associated with GDP. 
In addition, investment in fixed capital was found to have a positive effect on GDP. The article also analyses 
the structural characteristics of the country’s foreign trade balance and proposes relevant measures to improve 
its balance.

Keywords: gross domestic product, economic growth, expenditure approach, consumption expenditure, 
government expenditure, investment, net exports, econometric modelling.

Аннотация. В данной работе на основе эконометрического моделирования исследовано влияние 
компонентов макроэкономических расходов на изменение объёма валового внутреннего продукта 
(ВВП) Республики Узбекистан. На основе годовых данных Национального комитета Республики 
Узбекистан по статистике за 2010–2025 годы в программе Stata была построена модель линейной 
регрессии с использованием метода наименьших квадратов (OLS). Результаты анализа показали 
наличие положительной взаимосвязи между объёмом ВВП, конечными потребительскими расходами 
домашних хозяйств и государственными расходами. Кроме того, выявлено положительное влияние 
инвестиций в основной капитал на объём ВВП. В статье также проанализированы структурные 
особенности внешнеторгового сальдо страны и предложены соответствующие меры по обеспечению 
его сбалансированности.

Ключевые слова: валовой внутренний продукт, экономический рост, метод расходов, 
потребительские расходы, государственные расходы, инвестиции, чистый экспорт, эконометрическое 
моделирование.

K I R I S H
Har qanday mamlakatning iqtisodiy rivojlanish darajasini, aholi farovonligini va iqtisodiyotning umumiy 

salohiyatini ko‘rsatib beruvchi eng muhim makroiqtisodiy indikator bu — yalpi ichki mahsulot (YaIM) hisoblanadi. 
YaIM ma’lum bir davr davomida mamlakat hududida yakuniy iste’mol uchun ishlab chiqarilgan barcha tovarlar 
va xizmatlarning bozor qiymatidagi yig‘indisidir. Jahon amaliyotida turli davlatlarning iqtisodiy qudrati, xalqaro 
maydondagi raqobatbardoshligi va barqaror o‘sish tendensiyalari aynan YaIM dinamikasi orqali taqqoslanadi 
va baholanadi.

Bugungi globallashuv jarayonlari va XXI asr iqtisodiyoti sharoitida mamlakatimizda YaIM hajmini 
barqaror sur’atlar bilan oshirish muhim iqtisodiy vazifalardan biri bo‘lib qolmoqda. So‘nggi yillarda O‘zbekiston 
Respublikasida iqtisodiy islohotlar, tarkibiy o‘zgarishlar va iqtisodiyotni liberallashtirishga qaratilgan chora-
tadbirlar amalga oshirilgan davrda yalpi ichki mahsulot hajmining o‘sishi kuzatilgan. Mamlakatimizda YaIMning 
izchil ortib borishi nafaqat real sektor tarmoqlari (sanoat, qishloq xo‘jaligi, qurilish), balki xizmatlar ko‘rsatish 
sohasi, kichik va o‘rta biznes subyektlarining faollashuvi hamda ichki va tashqi investitsiyalar oqimining 
jadallashishi bilan chambarchas bog‘liqdir.

Iqtisodiy o‘sishning ushbu yuqori sur’atlari haqida to‘xtalib, O‘zbekiston YaIM hajmi 2025-yil yakuniga 
kelib 130 mlrd dollardan ortishi kutilmoqda. Bu haqda Shavkat Mirziyoyev O‘zbekiston mustaqilligining 34 
yilligi munosabati bilan taqdirlanganlarga mukofotlarni topshirish marosimida ma’lum qildi. “O‘tgan sakkiz 
yilda yalpi ichki mahsulotimiz shiddat bilan o‘sib, 115 mlrd dollarga yetdi. Bugun bitta raqamni birinchi marta 
aytmoqchiman: Xalqaro valyuta jamg‘armasi prognoziga ko‘ra, bu yil iqtisodiyotimiz hajmi 130 mlrd dollardan 
oshishi kutilmoqda”, — dedi Shavkat Mirziyoyev.1

Makroiqtisodiy tahlilda YaIMni nafaqat ishlab chiqarish, balki xarajatlar usuli (yakuniy iste’mol usuli) 
bo‘yicha ham tadqiq etish muhim ahamiyat kasb etadi. Chunki iqtisodiy o‘sishni rag‘batlantirish uchun uning 
qaysi komponenti — aholi iste’moli, davlat xarajatlari yoki yalpi investitsiyalar yetakchi omil ekanligini aniqlash 
lozim. Shu nuqtai nazardan, ushbu tadqiqot ishida O‘zbekiston Respublikasi YaIM hajmining shakllanishida 
makroiqtisodiy xarajatlar omillarining ta’sir darajasi ekonometrik modellashtirish orqali chuqur tahlil qilinadi.

M A V Z U G A  O I D  A D A B I Y O T L A R  S H A R H I
Yalpi talab komponentlarining iqtisodiyotni harakatlantiruvchi kuchi sifatidagi nazariy asosi Jon Meynard 

Keynsning makroiqtisodiy modeliga borib taqaladi. Ushbu nazariyaning empirik rivojlanishiga xalqaro miqyosda 
taniqli iqtisodchilar Robert Barro va Gregori Menkyu o‘zlarining fundamental tadqiqotlari bilan muhim hissa 
qo‘shgan. Robert Barro o‘zining mamlakatlar kesimidagi iqtisodiy o‘sish tahlilida davlat xarajatlarining tarkibi 
va ularning xususiy investitsiyalarni siqib chiqarish yoki rag‘batlantirish effekti orqali YaIMga ta’sirini ko‘rsatib 
bergan2.

O‘zbekistonda YaIM omillari va tarkibiy qismlarini ekonometrik modellashtirish masalalari iqtisodchi olimlar 
tomonidan keng o‘rganilgan. Xususan, B. Y. Xodiyev va boshqa mahalliy tadqiqotchilar o‘zlarining ekonometrik 
modellashtirishga oid ishlarida O‘zbekiston iqtisodiyoti uchun ishlab chiqarish funksiyalari va ko‘p omilli 
regressiya modellarini qo‘llash metodologiyasini asoslab bergan. Ularning xulosalariga ko‘ra, o‘tish iqtisodiyoti 
sharoitida investitsiyalar va ichki iste’mol talabi YaIM barqarorligini ta’minlovchi asosiy ustunlar hisoblanadi3.

Shuningdek, makroiqtisodiy siyosat tahlili bilan shug‘ullanuvchi mahalliy tadqiqotchilardan Sh. V. 
Mustafakulov o‘z ilmiy izlanishlarida mamlakatdagi investitsion jozibadorlik va asosiy kapitalga kiritilayotgan 
sarmoyalarning YaIM o‘sish sur’atlariga ta’sirini empirik tahlil qilgan. Muallif investitsiya omillarining multiplikator 
samaradorligini oshirish iqtisodiyotni tarkibiy modernizatsiya qilishda muhim omil ekanligini ta’kidlaydi4.

T A D Q I Q O T  M E T O D O L O G I YA S I
Tadqiqot doirasida O‘zbekiston Respublikasi YaIM hajmining shakllanishiga makroiqtisodiy xarajatlar 

komponentlarining ta’sirini baholash maqsadida keynscha yondashuvga asoslangan xarajatlar usuli modeli 
tanlab olindi. Ushbu modelning fundamental nazariy asosi quyidagi tenglama orqali ifodalanadi:

1	  O‘zbekiston Respublikasi Prezidenti. Prezident: har bir yutuq va natija, avvalo, inson qadrini ulug‘lash, uning huquq va manfaatlarini 
ta’minlashga xizmat qilmoqda. – 2025-yil 27-avgust. – O‘zbekiston Respublikasi Prezidentining rasmiy veb-sayti. https://president.uz/oz

2	  Barro R. J. Economic Growth in a Cross Section of Countries // The Quarterly Journal of Economics. – 1991. – Vol. 106. – No. 2. – pp. 
407-443.

3	  Xodiyev B.Y., Mustafakulov Sh.V. Ekonometrik modellashtirish. Darslik. – Toshkent: “Iqtisodiyot”, 2019. –320 b.
4	  Mustafakulov Sh. V. Jafaza M. S. Investitsiyalar va iqtisodiy o‘sish o‘rtasidagi bog‘liqlikning ekonometrik tahlili // Iqtisodiyot va 

innovatsion texnologiyalar ilmiy elektron jurnali. – 2021. – № 3. – 12-22-b.

Y=C+G+I+Xn

Bu yerda, Y — yalpi ichki mahsulot (YaIM), C — uy xo‘jaliklarining yakuniy iste’mol xarajatlari, G — 
davlatning iste’mol xarajatlari, I — yalpi investitsiyalar (asosiy kapitalni shakllantirish) va Xn — sof eksport 
(eksport – import) qiymatlaridir.

Ushbu nazariy model asosida O‘zbekiston iqtisodiyotining 2010–2025-yillar oralig‘idagi dinamikasini 
baholash maqsadida ko‘p omilli chiziqli regressiya modeli shakllantirildi. Model parametrlarini aniqlash va 
statistik testlardan o‘tkazish jarayonlari Stata dasturiy paketi yordamida eng kichik kvadratlar usuli (OLS) orqali 
amalga oshirildi.

Empirik modelni baholashda statistik ishonchlilik darajasini oshirish maqsadida o‘zgaruvchilar o‘rtasidagi 
multikollinearlik va avtokorrelatsiya muammolari tekshirildi.

T A H L I L  V A  N A T I J A L A R
O‘zbekiston Respublikasida yalpi ichki mahsulot shakllanishining umumiy tendensiyalarini o‘rganish 

maqsadida, birinchi navbatda, mamlakat iqtisodiyotining so‘nggi yillardagi nominal o‘sish dinamikasi ko‘rib 
chiqildi (1-rasm).

1-rasm ma’lumotlariga ko‘ra, 2010–2025-yillar oralig‘ida O‘zbekiston Respublikasining yalpi ichki mahsuloti 
joriy narxlarda izchil va sezilarli ravishda ortib borgan. 2025-yilda O‘zbekiston yalpi ichki mahsuloti 1 849,7 
trillion so‘mni tashkil etdi. 2021-yilda bu ko‘rsatkich 861,2 trillion so‘m bo‘lgan va so‘nggi besh yilda qariyb 
ikki barobarga oshgan. Mazkur ma’lumotlar YaIMning tarmoq tuzilmasini tahlil qilish va asosiy makroiqtisodiy 
omillarni aniqlash imkonini beradi. Grafikda aks etgan ma’lumotlar shuni ko‘rsatadiki, ushbu davr mobaynida 
amalga oshirilgan iqtisodiy islohotlar, investitsiya muhitining yaxshilanishi va tashqi savdo aloqalarining 
kengayishi iqtisodiyotning yalpi hajmining jadal oshishiga xizmat qilgan.

1-rasm. Yalpi ichki mahsulot hajmi, xarajatlar usulida, joriy narxlarda, mlrd so‘m 5.

Ushbu umumiy o‘sish tendensiyasiga makroiqtisodiy xarajatlar komponentlarining ta’sir darajasini miqdoriy 
baholash maqsadida 2010–2025-yillar ma’lumotlari asosida ko‘p omilli chiziqli regressiya modeli qurildi. Eng 
kichik kvadratlar usuli (OLS) yordamida olingan model natijalari quyidagi empirik tenglama ko‘rinishiga ega 
bo‘ldi:

5	  Manba: O‘zbekiston Respublikasi Milliy statistika qo‘mitasi ma’lumotlari asosida muallif tomonidan tuzilgan..

YaIMt​ = 23970,46+0,98Iste’molt​+1,20Davlat xarajatlarit​+0,39Investitsiyat​−0,32Sof eksportt​

Ekonometrik model natijalarining iqtisodiy va statistik tahlili quyidagi muhim xulosalarni aniqlashga imkon 
beradi:

Uy xo‘jaliklarining yakuniy iste’mol xarajatlari koeffitsiyenti 0,98 ga teng. Ushbu koeffitsiyent aholi iste’mol 
xarajatlarining 1 mlrd so‘mga ortishi YaIM hajmining o‘rtacha 0,98 mlrd so‘mga ko‘payishiga olib kelishini 
ko‘rsatadi. Bu esa ichki iste’mol talabi mamlakat iqtisodiy o‘sishining fundamental asoslaridan biri ekanligini 
tasdiqlaydi.

Davlat xarajatlari koeffitsiyenti 1,2 ga tengligi natijadan ko‘rindi. Demak, davlat xarajatlarining 1 mlrd 
so‘mga ortishi YaIM hajmining o‘rtacha 1,2 mlrd so‘mlik o‘zgarishi bilan bog‘liq. Davlat xarajatlarining bunday 
yuqori multiplikator samarasi iqtisodiyotni qo‘llab-quvvatlash, infratuzilmaviy loyihalar va ijtimoiy sohalarga 
yo‘naltirilgan davlat investitsiyalarining iqtisodiy faollikni rag‘batlantirishdagi roli yuqori ekanligidan dalolat 
beradi.

Yalpi investitsiyalar koeffitsiyenti 0,39 ga teng. Bundan shunday xulosa chiqarishimiz mumkinki, 
investitsiyalarning 1 mlrd so‘mga ko‘payishi YaIM hajmining o‘rtacha 0,39 mlrd so‘mga oshishi bilan kuzatiladi. 
Investitsiyalar uzoq muddatli istiqbolda ishlab chiqarish quvvatlarini kengaytirish va iqtisodiyotni modernizatsiya 
qilishning asosiy omili hisoblanadi.

Sof eksport koeffitsiyentining manfiy qiymatga ega bo‘lishi (–0,32) tanlangan davrda sof eksport va YaIM 
o‘rtasida teskari bog‘liqlik kuzatilganini ko‘rsatadi. Biroq ushbu koeffitsiyent statistik jihatdan ahamiyatsiz 
bo‘lganligi sababli, sof eksportning YaIMga mustaqil ta’siri yetarli darajada tasdiqlanmagan. Mazkur natijaga 
tashqi savdo saldosining o‘zgaruvchanligi, import tarkibida texnologik uskunalar, xomashyo va investitsion 
tovarlar ulushining yuqoriligi, shuningdek, sof eksportning iste’mol va investitsiya ko‘rsatkichlari bilan 
korrelyatsiyasi ta’sir ko‘rsatgan bo‘lishi mumkin. Shu sababli sof eksport o‘zgaruvchisi modelning nazariy 
tuzilishini saqlab qolish maqsadida regressiya tenglamasiga kiritilgan. Importning investitsion va ishlab 
chiqarish maqsadlariga yo‘naltirilgan qismi qisqa muddatda sof eksport ko‘rsatkichini pasaytirishi mumkin 
bo‘lsa-da, uzoq muddatda ishlab chiqarish quvvatlarini kengaytirish va iqtisodiy faollikni oshirishga xizmat 
qilishi mumkin.

YaIMga ta’sir qiluvchi omillarni Stata dasturida tahlil qilish davomida modelning determinatsiya koeffitsiyenti 
(R²) juda yuqori ko‘rsatkichni tashkil etib, tanlab olingan makroiqtisodiy xarajatlar komponentlari O‘zbekiston 
YaIM hajmidagi o‘zgarishlarning katta qismini tushuntirishini ko‘rsatadi.

Olingan regressiya modelining ishonchliligi va vaqtli qatorlarda ko‘p kuzatiladigan qoldiqlarning o‘zaro 
bog‘liqligi (avtokorrelatsiya) muammosini tekshirish maqsadida diagnostik testlar o‘tkazildi.

Durbinning muqobil avtokorrelatsiya testi natijalariga ko‘ra, Prob > chi² ko‘rsatkichi 0,4882 ni tashkil etdi. 
Bu qiymat 5 foizlik (0,05) ahamiyatlilik darajasidan yuqori bo‘lganligi sababli, modelda avtokorrelatsiya mavjud 
emasligi haqidagi nol gipoteza (H₀) qabul qilinadi.

Durbin–Watson statistikasi 1,5416 ni tashkil etgani model qoldiqlarida kuchli birinchi tartibli avtokorrelatsiya 
aniqlanmaganini ko‘rsatadi. Ushbu ko‘rsatkichning qabul qilingan kritik mezonlar (1,5 < DW < 2,5) oralig‘ida 
joylashgani model qoldiqlarida birinchi tartibli avtokorrelatsiya muammosi mavjud emasligini va olingan empirik 
natijalar makroiqtisodiy tahlillar hamda prognozlar uchun statistik jihatdan qoniqarli ekanligini tasdiqlaydi.

X U L O S A  V A  T A K L I F L A R
O‘zbekiston Respublikasi YaIM xarajatlari tarkibini ekonometrik modellashtirish natijalari shuni ko‘rsatadiki, 

tanlangan davrda aholi iste’moli va davlat xarajatlari YaIM hajmi bilan ijobiy bog‘liqlikka ega bo‘lgan. Investitsiyalar 
koeffitsiyentining ijobiy qiymati asosiy kapitalni yangilash va ishlab chiqarish quvvatlarini kengaytirishga 
qaratilgan investitsiya siyosatini davom ettirish muhimligini ko‘rsatadi. Sof eksport koeffitsiyentining statistik 
jihatdan ahamiyatsizligi esa ushbu ko‘rsatkichning YaIM bilan mustaqil va barqaror bog‘liqligi yetarli darajada 
tasdiqlanmaganini anglatadi. Mazkur natijaga tashqi savdo saldosining o‘zgaruvchanligi, import tarkibida 
investitsion tovarlar ulushining yuqoriligi hamda sof eksportning iste’mol va investitsiya ko‘rsatkichlari bilan 
o‘zaro bog‘liqligi ta’sir ko‘rsatgan bo‘lishi mumkin.

Kelgusida barqaror iqtisodiy o‘sishni ta’minlash uchun aholi farovonligini oshirish, davlat budjeti mablag‘larini 
yuqori qo‘shilgan qiymat yaratuvchi yashil va raqamli tarmoqlarga samarali yo‘naltirish hamda eksportga 
yo‘naltirilgan mahalliy ishlab chiqarishni rag‘batlantirish mexanizmlarini takomillashtirish maqsadga muvofiq.

